
        
            
                
            
        

    
	Д. КУГУЛЬТИНОВ

	ҮХЛИЙГ ЯЛЖ ГАРСАН НӨХӨРЛӨЛ
 

	“БНМАУ. АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1969 онд эрхлэн хэвлүүлсэн “Д. КУГУЛЬТИНОВ : ХАРЦЫН ХҮҮ БЯМБАА, ХААНЫ ГҮНЖ БУЛГАН” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Д. КУГУЛЬТИНОВ

	 

	Халимагийн зохиолч Давид Кугультинов 1922 онд хөдөөгийн багшийн гэр бүлд төржээ. 

	Кугультинов бага наснаасаа ном унших дуртай байсны дээр бүүр багаасаа шүлэг бичиж эхлэв. Сургуульд байх үеэсээ эхлэн халимагийн сонин сэтгүүлд зохиолоо нийтлэх болсон юм. 1940 онд Кугультинов «Идэр насны шүлэг» гэдэг нэртэй анхны түүврээ халимаг хэлээр хэвлүүлжээ. Түүнээс хойш яруу найрагчийн шүлэг халимаг, орос хэлээр олон удаа нийтлэгдэн гарсан юм. 

	Кугультинов шүлэгтээ өөрийнхөө сайхан эх орон, төрсөн нутгийнхаа нэр алдрыг хөдөлмөрөөрөө алдаршуулдаг жирийн хүмүүсийн тухай, эх орноо хамгаалах үйлсэд зүтгэсэн аймшиггүй зоригт дайчид, залуучууд ба хүүхдийн тухай бичдэг юм. 

	1958 онд Кугультиновын бичсэн «Моабитийн хоригдол» гэдэг найраглал хэвлэгджээ. Энэ найраглалаа татаарын яруу найрагч Баатар Мусаг Жалилийн дурсгалд зориулсан байна. Эх орны дайнд гар бие оролцсон коммунист яруу найрагч Кугультинов тус улсынхаа нийгмийн амьдралд идэвхтэй оролцдог хүн юм. Кугультинов халимаг ардын үлгэр домог, туульс зэрэг ардын аман зохиолын баялаг өв уламжлалыг сайн мэддэг юм. Тэрээр хэд хэдэн үлгэр бичсэн билээ.

	Энэ номд түүний бичсэн гурван шидэт үлгэр орсон бөгөөд тэдгээр үлгэрт үнэнч нөхөрлөл, эх орноо хайрлах үзэл болон дайсантай аймшиггүй чин зоригтой, тэвчээр хатуужилтай тулалддаг баатарлаг үйлсийг харуулна. 

	Д. Кугультинов 1961 онд РСФСР-ын төрийн шагнал хүртсэн юм.

	ҮХЛИЙГ ЯЛЖ ГАРСАН НӨХӨРЛӨЛ

	 

	Эрт урьд цагт юм гэнэ ээ. Алтан Ордог хааны оронд Мөнгөн Ордог гэж нэг өвгөн байжээ. Тэр өвгөн хорвоод найман мянга, эмгэн нь долоон мянга насалжээ. Гэтэл тэр хоёрт уйлах дуугаар ч ядахдаа сэтгэлийг нь сэргээх хүүхэдгүй ажээ. 

	Мөнгөн Ордог өвгөн их баян хүн байжээ. Түүний адуун сүргийг сайн мориор сар явахад сая тойрох бөгөөд тэдний дотор зүс нийлсэн хээр алаг морьд бий юм гэнэ. Сэлмэн эвэртэй, оготор сүүлтэй, шар тарлан үхэр нь бэлчээрт гарахдаа хөндийг бүрхэж, хавь ойрын далайн усыг уугаад бардаг байжээ. Эр хүн өргөөд даамааргүй том сүүлтэй улаан хүрэн хоньд нь бараг гишгэх газар олдохгүй олон гэнэ. Тоо томшгүй олон цагаан тэмээтэй гэнэ. Түрүүчийн тэмээ бэлчээртээ хүрч байхад, сүүлийн тэмээ хойноос нь дөнгөж босож байдаг байжээ. Мөн ч олон тэмээтэй байж дээ!

	Нэг өдөр өвгөн мал сүргээ эргэх болжээ. Адуун дээрээ хүрээд ирвэл хөгжилтэй нэг азарга хөөрхөн нэг унагатай тоглож байв. Үхэр сүрэг дээр яваад очвол хөгжилтэй нэг бух хөхрөн нэг тугалтайгаа урамдан тоглож байна гэнэ. Тэмээн сүрэг дээр хүрэлцэн очвол хөгжилтэй нэг буур хөөрхөн нэг ботготойгоо хүрхрэн наадаж байна гэнэ. Энэ бүгдийг өвгөн нэлээд атаархан хараад гэртээ их уй гунигтай ирж эмгэндээ санаа алдан байж хэлсэн нь:

	— Ачтай эцгүүд үрстэйгээ наадаж байхыг би харлаа. Хөөрхий чи бид хоёр хэнтэйгээ наадаж хэнийгээ эрхлүүлэх бил ээ? гээд өвгөн уйлж гарлаа. Араараа савж унан уйлахдаа ар дагзаа шалбалж, өврөөрөө савж уйлахдаа духаа шалбалж унаж гэнэ. Өвгөн бодон бодсоор алс холын оронд явах болжээ. Алс холын замд явах гэж шаахай хийлгэж түүнийгээ есөн давхар төмөр улаар уллав. Арван сажин ган таяг хийлгэж тулаад аз жаргалаа эрхээр гарчээ. 

	Долоон долоо дөчин ес хоног явж арай гэж өөрийн орны хилийг давж, харийн гүрний нутагт оржээ. Бас л олон хоног явж арайхийж гэрүүдээс утаа суунаглахыг олж харжээ. Хойд захын гэрт орсон чинь тулганы захад нэгэн эмгэн сууж байж гэнэ. Мэнд усаа мэдэлцэж, амны цангаа гаргах юм гуйв. Өгсөн айргийг нь тэр дорхон нь уулаа. Гаансаа гарган тамхи нэрж, гэрийн эзэн эмэгтэйгээс гал гуйж асаагаад, аажим аажмаар сорж утаа савсуулан суув. Энэ үеэр гаднаас долоо настай хүү гэрт орж ирлээ. Өвгөн гэрийн эзэн авгайтай энэ тэрийг ярьж суух зуур хүү тонгорцоож дэвхэрч тоглож байгаад гэнэт тэдний яриаг таслан:

	— Өвгөн гуай, та: хаанаас яваа хүн бэ? гэж асуув. 

	— Би Алтан Ордог хааныхаас явна. Нэг үхэр маань дэмий тэнээд алга болжээ. Тэгээд эрэл хийж явна гэж өвгөн хэлэв. 

	— Алтан Ордог хааны нутагт Мөнгөн Ордог гэж нэгэн баян өвгөн байдаг уу? гэж хүү асуулаа. 

	— Тийм ээ, бий гэж сонссон гэж өвгөн хариуллаа. 

	— Та буцаж очоод түүнд миний хэлснийг уламжилна уу? гээд, — Тэр чинь хязгааргүй баян хүн мөртөө хүүхэдгүй гэдэг. Тийм их хөрөнгөөр яах юм бэ? Өөрийнхөө орны бүх ядуучуудыг цуглуулаад хөрөнгөө хувааж өг гэж хэлээрэй. Тэгвэл хүүтэй болно гэж хүү хэллээ.

	— Битгий дэмий ярь! гэж ээж нь хүүгээ зандрав. 

	— Тэгэх л ёстой юм даа гэж хүү хэдэрлээд: — Энэ сайхан мэдээг хэлж очоод, өвгөн бас шагнал авна гэж залгуулан хэллээ. 

	Баярласан өвгөн тэр дорхноо буцаад явжээ. Өдөр шөнийг тоололгүй, амрах унтахыг мартан гэрийн зүг яарна. Мөнгөн Ордог өвгөн гэртээ буцаж ирээд, бүх ядуучуудыг цуглуулан хөрөнгө зөөрөө тэв тэгшхэн хувааж өгөв. Хэдийгээр хөрөнгөө тасалж өгсөн боловч өөрт нь ч бас юм үлджээ. 

	Жил өнгөрлөө. Өвгөн хөдөө хээр явж байгаад иртэл гэрийн нь гадаа «Өвгөн чи хөлстэй морьтой ирж хүүдээ гай тотгор болуузай» гэж бичсэн тэмдэг байв. Мөнгөн Ордог өвгөн баярлан хажуу тийшээ зам мурийж захын айлд орж мориныхоо хөлсийг хатаагаад гэртээ харьжээ. Эмгэн баяртай гэгч нь инээмсэглэн хүүгээ барин зогсоно. Мөнгөн Ордог өвгөн өөрийн орны оршин суугчид ялангуяа өнчин ядуусыг цуглуулан долоон долоо дөчин ес хоног үргэлжилсэн найр наадам хийжээ. Нэгэнт илтэд мэдэгч хүүгийн зөн бэлгээр төрсөн учир мэргэн гэдэг нэрийг түүнд өгөхийг айл амьтан хүсжээ. Цаг мөч өнгөрөх бүр Мөнгөн Ордог өвгөний хүү улам сайхан болж торнино. 

	Нэг өдөр хүү:

	— Аав аа, надад мөнгө аль, би зах зээл орж арилжаа наймаа хийе гэв. 

	— Миний хүү худалдаа наймаа хийгээд яах нь вэ? Хөрөнгө зөөр маань бидэнд хүрэлцээтэй байна шүү дээ гэж аав нь хэллээ. 

	Эмгэн хөндлөнгөөс нь:

	— Хүү өөрөө наймаа хийх гээд байгаа бол дураараа л болог. Хэд гурван төгрөг өг гэв. 

	Өвгөн нэгэн хүүдий алт өгч Мэргэн зах зээлийн газар явлаа. Яваад л байж гэнэ. Газрын дунд ороод байтал гэнэт нэгэн сонин юм тааралдсан гэнэ. Нэг хүн булшин дээр суугаад уйлж байж. Хувцас хунараа урж тастах юм гэнэ. 

	Мэргэн түүнийг ихэд гайхаж тэр хүнд хандаж;

	— Та яаж байгаа юм бэ? Хэнийг харааж зүх ээ вэ? гэв. 

	— Энэ үхсэн хүнийг аашилж байна. Энэ, их буруу хэрэг хийсэн хүн. Надад гурван төгрөгийн өртэй байсан юм. Түүнийгээ өгөлгүй ноднин жил нас барсан юм. Нөгөө хүн, яаж тэгж болох бил ээ! гээд дахин уйлан унжиж, хараан зүхэж эхлэв. 

	Мэргэн түүнд хүүдийтэй алтаа өгч, дахин бүү уйлж хараагаарай гэж гуйв. 

	Хүү юу ч авалгүй гэртээ хоосон буцаж харьжээ. Хүүдийтэй алтаа яасан тухай түүнээс хэн ч асуусангүй. Хэд хоногийн дараа Мэргэн дахин:

	— Ээж ээ, хэдэн төгрөг өгөөч, худалдаа хийе гэлээ. 

	Эмгэн юу ч хэлэлгүй түрүүвчтэй алтаа өгсөн гэнэ.

	Мэргэн дахин зах зээл рүү явлаа. Нэг тэрэг худалдаж аваад түүндээ янз бүрийн бараа ачсан байв. 

	— Хэн надтай нийлж худалдаа наймаа хийх вэ? хэмээн өөртөө туслах эрэн захаар нэг хашхирчээ. 

	Нэгэн хар хүү ирээд:

	— Би чамтай хамт явъя гэлээ.

	— За тэгвэл наашаа суу, надтай хамт явах болно гэж Мэргэн урив. Нөгөө залуу хажууд нь ирж суулаа. Мэргэн махандаа дөнгөж хүртэл цаадах залуу бүгдийг аваад идэж орхижээ. 

	— Больё доо ийм нөхөр надад хэрэггүй гэж Мэргэн хэлээд түүнийг хөөж явуулав. 

	— Надтай хэн явж худалдаа хийх вэ? гэж Мэргэн дахин захаар нэг хашхирчээ. Тэгтэл туранхайвтар бөгөөд дунд зэргийн нуруутай, цагаан царайтай хүн ирж:

	— Би чамтай хамт явъя гэв. 

	— За суу, надтай хамт хоол ид гэж Мэргэн түүнийг урив.

	— Баярлалаа, миний идэх хождохгүй гэж нөгөө хүн хэлэв. 

	Мэргэн түүнийг дагуулж аян замд гарлаа. Мэргэнийг гэрийн хажуугаар өнгөрч явтал эх нь хүүгээ хараад өвгөндөө:

	— Тэр манай хүү өнгөрч явна. Алс холын замд яваа хүүдээ захиагаа захь гэв. Өвгөн богино ган илдээ авч, сагсгар хар нохойгоо дагуулан өөдөөс нь тосож очлоо.

	— За чи эндээсээ буурал хааны нутагт оч! Тэнд наймаа худалдаа хий! Долоо хоног явсны дараа том хар булш дайралдана. Түүнийг өдөр дайран гарахыг бодоорой. Дараа долоо хоног яваад том хар нуур тохиолдоно. Түүнийг бас өдөр өнгөрөхийг хичээгээрэй. 

	Сүүлийн долоо хоногт их цагаан элс дайралдана. Түүнийг мөн л өдөр өнгөрөхийг бодоорой. За тэгээд аян замдаа сайн яваарай! гээд өвгөн хүүдээ илд, сагсгар хар нохой хоёроо өглөө. 

	Долоо хоног явсны дараа нар жаргах үеэр аяны хоёр, том хар булш харлаа. 

	— Энэ булшийг нар жаргахаас өмнө өнгөрөх үү, эсвэл хүрэлгүй хоноглох уу? гэж Мэргэний зарц асуув. 

	— Өнгөрөөд гаръя. Нар эрт байна шүү дээ гэж Мэргэн хэллээ. 

	Тэд дөнгөж булш хүртэл морьд нь яг зогсоод хамар чих, хоёроос нь час улаан цус гоожжээ. Морь тэргээ буулгаж, хонохоос өөр аргагүй боллоо. Оройнхоо хоолыг идчихээд хоёр аянчин унтав. Шөнө дундын алдад хар нохой боргож эхэллээ. Мэргэний зарц морьдоо харахаар босов. Тэгтэл хар булшны зүгээс нэг өвгөн ирж явааг харлаа. 

	— Хүүхдүүд минь, та нар чинь гэр байхыг харсаар байж эзгүй хээр хонодог чинь яаж байгаа юм бэ? Манайд очиж унтацгаа, хонохгүй бол би гомдоно шүү! гэж хэллээ. 

	— Би ердөө гэр олж хараагүй шүү. Тэр чинь хаана байна вэ? гэж Мэргэний зарц асуув. 

	— Тэр гэрэл гарч байна гэж өвгөн том хар булшны зүг заалаа. 

	— Баярлалаа, та харьж бай. Би эзнийгээ сэрээгээд хамт очъё гэж Мэргэний зарц хэллээ. 

	Өвгөнийг явуулчхаад зарц хүү эзнийхээ илдийг сэм авч, заасан гэрийн зүг явж очжээ. Гэрийн цоорхойгоор хартал үсээ хусуулчихсан долоон өвгөн том том гэгчийн хутга билүүдэх завсраа:

	— Ийм сайхан олз олдоно гэж ерөөсөө бодоогүй шүү, ганц сайхан найрлана даа! гэж ярьж сууцгаана.

	— Ирэхгүй яагаад удаад байна вэ? Гараад хараад ир гэж нэгэн өвгөнөө явуулна. Түүнийг гэрээс дөнгөж гармагц Мэргэний зарц эзнийхээ богино ган илдээр цавчин алав. Энэ мэтээр зарц хүү бусдыг нь нэг нэгээр нь цавчин унагав. «Энэ хортнуудын гэрт юу байдаг бол?» гэж Мэргэний зарц бодоод гэрт оржээ. Хөрөнгө зөөр гэдэг пиг дүүрэн гэнэ. Хамаг үнэтэй зүйлийг булж орхиод бусдыг шатаасан байна. Эзэн дээрээ буцаж ирээд, илдийг нь байранд нь тавиад унтжээ. 

	Тэд өглөө босоод юу ч ярилгүй цайгаа уугаад цааш аян замдаа хөдөллөө. Дахин долоон хоног явж байтал тэдний өмнө том хар нуур байв. 

	— Энэ чинь танай аавын хэлдэг нуур байна. Нар жаргахаас өмнө бид үүнийг өнгөрч чадахгүй байх. Эндээ хоносон нь дээр биз гэж Мэргэний зарц хэллээ.

	— Нар жаргахын өмнө өнгөрөөд гарч магадгүй. Бид хар булшны дэргэд хоносон, тэглээ гээд онцын юм тохиолдоогүй шүү дээ! гэж Мэргэн хэлэв. 

	— За яах вэ таны тааллаар болъё гэж зарц нь хариулжээ. 

	Тэд дөнгөж том хар нуурын дэргэд хүрэлцэн очтол морьд нь таг зогсож хамар чих хоёроос нь час улаан цус гоожив. 

	Хонох боллоо. Шөнө дунд хар нохой хуцаж  боргож эхлэв. Мэргэний зарц морьдоо харахаар боссон байна. 

	Тэгтэл нэг эмгэн ойртон ирж:

	— Та нар чинь гэрийн бараа харсаар байж хээр хонодог яасан улс вэ? Манайд хоноод яв! Очихгүй бол гомдоно шүү гэв.

	— Танай гэр хаана юм бэ? гэж Мэргэний зарц асуув. 

	— Тэр гэрэл гарч байна гэж эмгэн том хар нуурын зүг заав. 

	— Баярлалаа. Та явж бай! Би эзнээ сэрээгээд хамт очъё гэж Мэргэний зарц хэлсэн гэнэ. Зарц хүү эмгэнийг явуулчхаад, эзнийхээ богино ган илдийг авч гэрийн дэргэд очиж цоорхойгоор харан чагнавал долоон эмгэн хутга билүүдэн:

	— Мөн ч сайхан олз байна даа, найрлана даа! гэлцэж байв. 

	— Эд нар манай өвгөчүүлийн гараас яаж мултрав аа? гэж тэдний нэг нь хэлж байна. 

	— Өдөр хажуугаар нь өнгөрсөн байж болно. Эсвэл тэд эзгүй байсан байж мэднэ гэж нөгөө нэг эмгэн хэлэв. 

	—Ирэхгүй удаад байх чинь юу вэ? Гарч хараад ир гэж тэд гурав дахь эмгэнийг явуулав. 

	Дөнгөж босго алхтал Мэргэний зарц түүнийг ган болд илдээр цавчин алж гэнэ. Үлдсэн хэдийг цөмийг нь тэгж алав. Зарц хүү гэрт нь байсан үнэт хөрөнгийг булж бусдыг нь шатаажээ. Тэр, эзэн дээрээ сэмхэн буцаж ирээд илдийг байранд нь мэдэгдэлгүй тавиад унтаж орхив. 

	Тэд өглөө үүрээр босож задгай гал дээр цай чанаж уугаад аян замдаа хөдлөв. Дахиад долоо хоног явтал цагаан элс харагджээ. Тэгэхээр Мэргэний зарц болгоомжлон;

	— Танай эцгийн хэлсэн цагаан элс тэр байна Эндээ хонох юм биш үү? Орой боллоо шүү гэжээ:

	— Аймшигтай юм юу ч алга. Аюултай хоёр газар юу ч дайралдаагүй шүү дээ гэж Мэргэн хариулав. Тэд дөнгөж цагаан элстэй зэрэгцээд ирэхийн сацуу морьдын нь хамар чихнээс час улаан цус гоожиж эхэллээ. Бас буудаллах болжээ. 

	Шөнө дунд хар нохой боргож хуцаж эхэллээ. Зарц хүү морьдоо харахаар босов. Хартал арван найман настай сайхан охин ирж яваа харагдах бөгөөд тэрээр дуулах мэт уянгалуулан ярьсан нь:

	— Ах нар минь, гэр байхыг харсаар байж хээр гадаа хонодог чинь яаж байгаа юм бэ? Манайд очиж хоно! Тэртээ гарч байгаа гэрэл гээд цагаан элсний зүг заалаа.

	— Баярлалаа. Дүү минь, чи явж бай! Би эзнээ сэрээгээд, хамт очъё гэж Мэргэний зарц хариу хэлэв. Тэр, эзнийхээ ган болд илдийг авч охины хойноос дагаж одлоо. 

	Гэрийн цоорхойгоор харвал долоон сайхан охин хутга билүүдэн;

	— Мөн ч сайхан олз байна даа. Найрлана даа хэмээн ярилцах чимээ сонстов.

	— Манай хөгшчүүл яагаад өнгөрөөчхөв өө? гэж тэдний нэг нь хэллээ. 

	— Өдөр өнгөрсөн ч байж болно. Эсвэл тэд гэртээ эзгүй байсан ч байж магадгүй гэж нөгөө нэг охин нь хэлжээ. 

	— Ирэхгүй яагаад удаад байна вэ? Чи гарч хараад ир гэж гурав дахь охиныг явуулжээ. Охин дөнгөж босго алхмагц Мэргэний зарц илдээрээ цавчив. Бусдыг нь мөн л хүйс тэмтэрчээ. Тэдний гэрт байсан хамгийн үнэтэй зүйлийг булаад, бусдыг нь шатаажээ. Тэгээд юу ч дуугаралгүй эзэн дээрээ явж ирэв. Тэд өглөө цаашаа аян замдаа гарлаа. Дахин долоо хоног аялаад Буурал хааны нутагт оржээ. Нийслэл хотын захад бууж асар майхнаа шаагаад наймаа худалдаагаа хөл хөөртэйхөн эхлэв. 

	Буурал хаан хүү, охин хоёртой юм санжээ. Түүний охин гурван жил өвдөөд орноосоо огт босоогүй гэнэ. 

	Мэргэн, хааны хүүтэй үерхэж өдөржингөө тэдний ордонд байдаг болов. Арилжаа худалдааг зарц нь хийдэг гэнэ. Нэгэн үдэш Мэргэний зарц гал түлж оройнхоо хоолыг хийж эхэллээ. Тэгтэл хаанаас ирснийг бүү мэд, гялалзсан хурц нүдтэй хатангир том биетэй муур хүрч ирлээ. 

	Түүнийг сагсгар хар нохой харчхаад:

	— Буурал хааны гал тогооны шавхар чамд багадаад манай эздийн ширээний үлдэгдэл идэхээр ирэв үү? гэж ууртайхан хэлэв. 

	— Аа тийм бий! Их юм чи харамлаж дээ! гэж муур хэлээд цааш нь үргэлжлүүлэн: — Би шар эрээн могой болж хувираад чиний эзний амийг авах гэж байгааг чи мэдэх үү? гэж муур бардамнан хэлжээ. 

	— Чи, гурван жил орноосоо босолгүй өвчтэй хэвтсэн хатагтай, чиний цөсийг уугаад эдгэнэ гэснийг чи мэдэж байна уу? хэмээн нохой маш уурлан хэллээ. Энэ хэрүүлийг сонсож суусан Мэргэний зарц хажуудаа байсан хүрзийг авч муур луу шидэн алаад цөсийг авсан гэнэ. 

	Орой нь Мэргэн ирж хоолоо идэхээр суув. 

	— Буурал хааных хүүхэдтэй юм уу? гэж түүний зарц асуув. 

	— Хаанд надтай чацуу нэг хүү бий, бас гурван жил хэвтрээсээ босоогүй өвчтэй охинтой юм. Тэр нь их муу байгаа. Эдгээсэн хүнд охиноо гэргий болгон өгнө гэж хаан андгай тангараг тавьсан юм. Тийм хүргэнийг хаанаас олох вэ? гэж Мэргэн хэлжээ. 

	Хоёр гурван хоногийн хойно зарц нь:

	— Би хааны охиныг эдгээхээр оролдоод үзэх юм сан гэж түүнд хэлэв. 

	Мэргэн энэ үгийг хаанд уламжилжээ. 

	— Оролдоод үзэхэд гарзтай юм биш яах вэ. Тус ч болж юуны магад гэж хаан хэлжээ. 

	Тэгээд Мэргэний зарцыг дуудуулжээ. Тэрээр хааны охиныг тусгай өрөөнд оруулж арга чарга хийх дүр үзүүлэн нэг долоо хоног муурын цөс уулгав. Хааны охин өдөр ирэх тутам сайжирсаар долоо хоног болоход бүрмөсөн эдгэрчээ. Орох оронгүй зарцад охиноо өгөхийг хаан хэчнээн татгалзавч нэгэнт хэлсэн үгэндээ эзэн, идсэн хоолондоо сав болох ёстой билээ.

	— Чи миний охиныг эдгэрүүлсэн учир одоо гэргийгээ болгож ав! гэж хаан Мэргэний зарцад хэлэв. 

	— Би биш, миний эзэн нөхөр нь болно! гэж зарц нь хэлсэн гэнэ. 

	Ингээд хаан өөрийнхөө охиныг Мэргэнд гэргий болгон өгчээ. Хотол хошууны ардуудаа урьж, урьд хожид үзэгдээгүй найр хурим хийсэн гэнэ. Долоон долоо дөчин ес хоног найрлан хуримлаж дараа нь аян замдаа буцаж гарлаа. Ерэн есөн цэрэг хуримын жагсаалд бараа болон явжээ. Долоо хоног яваад тэд цагаан элсний дэргэд хонох болов. Бүх хүмүүс унтсаны хойно Мэргэний зарц эзнийгээ сэрээж, дагуулан явах гэв. 

	— Хаашаа явах юм бэ? гэж Мэргэн асуув. 

	— Миний араас дагаад яв! гэж зарц нь хариулав. 

	Тэр хоёр долоон хортон охины эд хөрөнгийг булсан газар явж ирэв. Хэмжээгүй их алт, мөнгө, эрдэнийн чулуу байхыг үзээд Мэргэн их гайхаж гэнэ. 

	— Ийм юм яагаад энд байгаа юм бэ? гэж тэр зарцаасаа асуухад

	— Сүүлд хэлэмз гэж зарц хариулав. 

	Тэд долоон эмгэн, өвгөний баялгийг нэгэн адил хураан авсан гэдэг. Мөнгөн Ордог өвгөн, эмгэн хоёр хүүгээ хэмжээгүй их баярлан угтаж, найр хурим долоон долоо дөчин ес хоног үргэлжилжээ. Энэ хугацаанд мянган ботгоны ноосоор мяндсан эсгий хийж хүү бэр хоёртоо цасан цагаан гэр барьж өгсөн байна. Найр наадмын сүүлийн өдөр тэр хоёрыг улам жаргалтай сайхан амьдраг гэж барьсан гэрт нь оруулсан гэнэ. Мэргэнийг хамгаалахаар зарц хүү эзнийхээ илдийг мэдэгдэлгүй авч босгонд нь нүх ухаад дотор нь орж хэвтжээ. Шөнө дундын алдад нэг юм шажигнан шуугих шиг болов. Зарц, аварга том шар эрээн могой гэр лүү мөлхөж явахыг харж гэнэ. Мэргэний зарц байрнаасаа ухасхийн босож могойн толгойг тас цавчжээ. Тэрээр могойг олон хэсэг болгон таслаад, хувирсан хортныг отож суусан нүхэндээ булж гэнэ. «Энэ хортой амьтны хор энд тэнд үсрээгүй байгаа?» гэж Мэргэний зарц бодоод лаа асааж, хоёр залуугийн хөшгийг сөхөж үзвэл, Мэргэний гэргийн хацар дээр дусал хор буцалж байв. Цэвэрхэн алчуураар түүнийг доор нь арчлаа. 

	Тэгээд хөшгийг буулган илдийг сэмхэн тавьчхаад унтахаар гарч оджээ.

	Өглөө Мэргэний гэргий нөхөртөө;

	— Чиний зарц шөнө миний хацрыг иллээ гэв. 

	— Тэр арай тэгэх хүн биш дээ гээд Мэргэн зарцаа дуудаж гэнэ.

	— Шөнө хацрыг нь илсэн гэж авгай минь хэлж байна. Тэр үнэн үү? гэж Мэргэн асуужээ.

	— Үгүй. Гэвч бас тэгж хэлэх учир бий гээд, зарц цааш үргэлжлүүлэн: — Та анх удаа эцгээсээ түрийвчтэй алт гуйж худалдаа хийхээр явснаа санаж байна уу? Тэгээд тэр алтаа үхсэн хүний булшин дээр бүү хараал тавь гэж нэг ууртай хүнд өгснөө санаж байна уу? Би, тэр үхсэн хүний дүү, таны сайн санааны ачийг хариулах гэж ирсэн юм гэжээ. 

	Мэргэний зарц эзнийхээ тусын тулд хийсэн бүхнээ дэс дараалан яриад зөөлөн салхины аясаар алга болжээ. 

	— Намайг бүү орхи! Би чамтай хамт явна! хэмээн Мэргэн хашхиран салхины хойноос гүйн одов. Долоон долоо дөчин ес хоног гүйж эцэс сүүлд нь ухаан алдан унаж гэнэ ээ. Ухаан орж, нүдээ нээтэл, өмнө нь түүний зарц нь гарч ирлээ. 

	— Чи намайг хэзээ ч орхихгүй гэдгийг би мэдэж байсан юм гэж Мэргэн хэлэв. 

	— Би алс холын хааныд очих гэж явж байна. Чи тэнд хүрч чадахгүй гэж зарц нь хэлжээ. Тэгээд зарц бодож бодож:

	— За яах вэ явъя. Тэр улсын эзэн юу гэж айлдахыг сонсъё гэж хэлэв. Ингээд тэр хоёр нөгөө хааны нутагт хүрч иржээ. 

	— Чи яагаад энэ хүнийг дагуулж ирэв? гэж улсын эзэн ууртай нь аргагүй асууж гэнэ. 

	— Мэргэний сайн үйлийн ачийг хариуллаа. Тэгээд бид хоёр дотно нөхөрлөсөн юм. Одоо Мэргэн нөхрөөсөө л салахгүй бол амиа алдахад ч бэлэн байгаа гэж зарц ярилаа. 

	Догшин хаан инээж хөхөрч:

	— Нөхөрлөл ий? Тэр чинь чиний ярьдаг шиг хүчтэй зүйл гэж үү? Алив, тэгвэл түүнийг чинь шалган үзнэ дээ гээд хаан алга хавсран таштал, хоёр зарц орж иржээ. 

	— Эд нарын ярьсан тэр нөхөрлөл гэдгийг шалгаж үз гэж хаан тушаав. 

	Хоёр найзыг хүйтэн хөндийд хөдөө хаяжээ. Шалдан нүцгэн улс мөсөн дээр зогсоно. Зүг бүрээс нэвт үлээх жихүүн салхи хүнгэнэнэ. Тэсгим хүйтнээс аврах арга үл олдоно. Нүднээс асгарсан нулимс унжсан мөс болон хувирлаа. Ёолох, хараах, өршөөл гуйх дуу зүг бүрээс сонсогдоно. Хоёр найзыг долоон долоо дөчин ес хоног хүйтэн газар байлгав. 

	Хааны зарц ирж:

	— За Мэргэн ямаршуу байна? Дулаан газар орохыг хүсэж байна уу? гэв. 

	— Найз минь л надтай хамт байгаа цагт би хаашаа ч явахгүй гэж Мэргэн хэллээ. Ийм хариуг сонссон зарц ихэд гайхан хаандаа очиж хэлэв. 

	— Тэднийг аагим халуун хөндийд хая! гэж хаан тушаажээ. 

	Тэр хөндийд юм бүхэн буцалж, бүх юм шатдаг ажээ. Эргэн тойрон хараах, ёолох дуун сонсогдов. Хоёр найзыг долоон долоо дөчин ес хоног халуун хөндийд хорьжээ. 

	Хааны зарц хүрч ирээд:

	— За хө, Мэргэн та ямар байна вэ? Хүйтэн газар очих уу? гэж асуув.

	— Миний найз надтай хамт байгаа цагт би хаашаа ч явахгүй гэж Мэргэн хариулжээ. 

	Ийм хариуг сонссон зарц ихэд гайхан хаандаа очиж хэллээ. Хаан тэр хоёр найзыг авчир гэж тушаажээ. 

	— Миний зарц нарын аль нь ч энэ шийтгэлийг долоо хоног даадаггүй юм. Тэгэхээр би та нарын нөхөрлөл гэж нэрлээд байгаа зүйлийг чинь захирч чадахгүй юм байна. Та нар явцгаа, нутагтаа очиж тэндээ суугтун гэжээ. Хааны зарц нар унтсан юм бүхнийг ул мөргүй болгочихдог ёроолгүй гүн хавцал дээгүүр хар хялгасан гүүр татлаа. Энэ харгис хааны нутгаас гарахад гагцхүү энэ гүүрээр гарах ёстой байжээ. Мэргэн зүүн тийшээ унах гэхлээр найз нь баруун тийшээ хазайж гэнэ. Нөхөр нь баруун тийшээ унах гэхээр Мэргэн зүүн тийш хазайж гэнэ. Ингэж хоёр биеэ дэмжин тусалсаар хялгасан гүүрийг давж гарчээ. 

	Тэр хоёр нутаг орондоо буцаж ирээд ах дүү бололцжээ. Хуучин зарц ах нь болж Мэргэн эзэн дүү нь болж гэнэ. Тэгээд он олон жилд амар сайхан жаргав. Үхэлгүй мөнх, үүрдийн сайн үйлийн дээж нөхөрлөлийг үеийн үед шилжүүлж өгсөн юм гэнэ ээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

